
MINUTI

Il-Minuti ta’ Laqgħat Nri. 103 u 104 li saru fl-20 ta’ Frar 2017 u fit-13 ta’ Marzu 2017,  rispettivament, ġew konfermati.

THE CHAIR (Onor. Tonio Fenech):  Insellmilkom.  Qabel ngħaddu għall-item li għandna fuq l-aġenda llum nixtieq nagħti l-awguri tagħna lill-Awditur Ġenerali li jagħlaq sninu llum.  

REPORT BY THE AUDITOR GENERAL – PUBLIC ACCOUNTS 2015: MINISTRY FOR FINANCE; DEPARTMENT OF CONTRACTS - EXPENDITURE AND PERSONAL EMOLUMENTS

THE CHAIR:  Nibda billi nistieden lill-uffiċjali tad-dipartiment, flimkien mal-Awditur Ġenerali sabiex jersqu mal-Mejda.    

Is-Sur Charles Deguara, Awditur Ġenerali, is-Sur Noel Camilleri, Deputat Awditur Ġenerali, is-Sinj. Vanessa Tonna, Assistent Awditur Ġenerali, is-Sur Claude Cuschieri, Direttur Ġenerali fil-Ministeru għall-Finanzi, is-Sur Alexander Magro u s-Sur Espedito Grech, Direttur Ġenerali u Direttur fl-Uffiċċju tal-Prim Ministru, rispettivament, u s-Sur Anthony Cachia u s-Sur Oreste Cassar, Direttur Ġenerali u Direttur fid-Dipartiment tal-Kuntratti, rispettivament, ħadu posthom madwar il-Mejda.

THE CHAIR:  Nirringrazzjakom talli ġejtu għal din il-laqgħa.  Fir-rapport li għandna quddiemna hemm numru ta’ aspetti, però m’aħniex se noqogħdu nidħlu fuq id-dettall ta’ kull aspett, għax dawk ovvjament huma minor issues li nispera li llum ġew indirizzati.  Illum se nħarsu aktar lejn the environment control, jiġifieri l-ambjent ta’ kontroll li jeżisti fid-dipartiment.  L-ewwel nett kien hemm issue marbuta mal-użu ta’ ċertu equipment fejn jidher li kienet tiġi ċċarġjata VAT fuq ir-rata li suppost kienet diġà qed tinkludi l-VAT.  Jien nixtieq nistaqsi lid-dipartiment jekk wara din il-finding iċċekkjax jekk il-kuntratt kollu kienx qed jiġi invoiced b’dak il-mod u jekk ħax passi rimedjali f’dan is-sens.

SUR ORESTE CASSAR (Direttur, Dipartiment tal-Kuntratti):  Fil-fatt, meta nġibditilna l-attenzjoni għal dan fil-management letter qabel ma ġie r-rapport innifsu, ivverifikajna u sibna li fil-fatt kien qed jiġri hekk mill-bidu tal-kuntratt.  It-total li tħallas żejjed kien ta’ €4,634 u aħna kkomunikajna mill-ewwel mal-kuntrattur li qabel magħna u għamlilna credit note.  Nista’ ngħid li sas-7 ta’ Marzu li għadda ġbarna lura l-ammont kollu, jiġifieri issa qegħdin nerġgħu nħallsu lill-kuntrattur għal kull invoice.

THE CHAIR:  Fuq l-użu tal-vetturi, jidher li in ġenerali l-kontroll huwa xi ftit laxk; ma jidhirx li qed jiġu rrekordjati kif suppost it-trip fil-logs u lanqas ma jidher li hemm xi ħadd overseeing l-użu tal-vetturi u l-konsum tagħhom.  X’ġara minn dik is-sitwazzjoni?

SUR ORESTE CASSAR:  Fil-fatt kontroll kien hemm, però kien hemm in-nuqqasijiet li ġew osservati mill-Awditur Ġenerali u li aħna immedjatament ħadna azzjoni dwarhom.  Fil-fatt illum nista’ ngħid li l-log books qegħdin jiġu mimlija kif huwa mistenni mill-Public Service Management Code (PSMC) u anke għamilna updating tat-template kif rikjest mill-istess PSMC.  Fil-fatt f’din it-template qed tiġi mniżżla r-raġuni għalfejn qed isir kull vjaġġ, qed jiffirma l-uffiċjal li jkun qiegħed jitwassal minn post għal ieħor, u meta jittieħed il-fuel qed jitniżżel ir-requisition number u anke l-ammont ta’ litres.  Fil-fatt ir-requisition number normalment ikun biżżejjed għax wieħed jista’ jiċċekkja fil-fleet management system (FMS) u hemmhekk ikollu rendikont kollu ta’ x’ġara.  Li ġara kien li d-driver mhuwiex impjegat tad-dipartiment iżda ta’ kuntrattur u allura sakemm ma dara eżatt xi jrid jagħmel, irriżultat dik is-sitwazzjoni.  Nista’ ngħid li issa l-logbook qed jiġi ċċertifikat kull xahar minn uffiċjal apposta biex jara li huwa mimli kif suppost u riċentement kellna anke internal audit li kkonferma li fil-fatt is-sitwazzjoni ġiet irranġata.  

THE CHAIR:  Jiġifieri d-driver li qed juża l-vettura tal-gvern huwa impjegat tramite kuntrattur?

SUR ORESTE CASSAR:  Huwa outsourced bħala security.

SUR ANTHONY CACHIA (Direttur Ġenerali, Dipartiment tal-Kuntratti):   Fil-fatt huwa impjegat bħala security, però minflok ma mpjegajna persuna oħra, qegħdin nużawh ukoll biex jagħmel dak id-daqsxejn driving li jkun hemm bżonn mingħandna.  

THE CHAIR:  L-Onor. Farrugia.

ONOR. JOSEPH FARRUGIA:  Kemm-il vettura għandkom?  U rigward nuqqas ta’ kontrolli, kien hemm affarijiet oħra minbarra din tal-logbook?

SUR ORESTE CASSAR:  Vetturi għandna tnejn; ġimgħa tintuża waħda u l-ġimgħa ta’ wara tintuża l-oħra.  In-nuqqasijiet in ġenerali kienu dwar il-logbook, u kif diġà għedt issa qegħdin naraw li jimtela kull heading li hemm fit-template rilevanti.  Mingħalija hemm madwar sitt headings; il-ġurnata meta kienet, x’kienet ir-raġuni għall-vjaġġ, min kien l-uffiċjal, il-kilometri, ir-reading tal-odometer u l-firma.  Dawn issa qegħdin up-to-date sabiex ovvjament ikun hemm iktar kontroll.

ONOR. JOSEPH FARRUGIA:  Min fejn jieħdu l-fuel dawn iż-żewġ karozzi?

SUR ORESTE CASSAR:  Issir requistion through l-FMS u jmorru ġo pompa tal-fuel privata.

ONOR. JOSEPH FARRUGIA:  Grazzi.

SUR CLAUDE CUSCHIERI (Direttur Ġenerali, Ministeru għall-Finanzi):  Xtaqt inżid li fl-FMS riċentement ġiet miżjuda feature oħra, u ċioè li l-officer-in-charge jew id-DCS huwa obbligat li mill-inqas darba fis-sena jiċċekkja l-logbooks u l-petrol u r-requistions u once li jkunu ċċekkjati l-kontrolli kollha, imbagħad tiġi flagged fis-sistema wkoll biex ikun hemm indikazzjoni li dawn ġew ivverifikati u ċċekkjati.

THE CHAIR:  L-Onor. Grech.

ONOR. CLAUDIO GRECH:  Jien se nerġa’ nqajjem punt li qajjimt fl-aħħar sezzjoni.  Jidher li l-formolarju kollu għadu jsir manwalment, b’mod partikolari, l-applikazzjonijiet għall-vacation leave.  Wara d-diskussjoni li kellna l-aħħar darba kontu ċċekkjajtu jekk l-HR system tal-Gvern għandhiex il-functionality li tagħmel dan?  Jien naħseb li l-issue mhijiex dawn l-ammonti żgħar li qed insemmu hawnhekk, imma hija li għal darb’oħra we’re not addressing the system.  Il-Bambin biss jaf il-ħin li jieħdu n-nies tal-Awditur biex jiċċekkjawhom.  Jien ma nafx għalfejn fid-dinja tal-lum application għall-vacation leave trid tibqa’ ssir manwalment, bil-miktub u b’firma kontra firma.  Safejn naf jien is-sistemi li għandu l-Gvern – hawnhekk hawn l-esperti u forsi jistgħu jgħidulna huma – tista’ tagħmel dik il-functionality b’mod elettroniku, u naħseb ix-xogħol min-naħa tal-Uffiċċju tal-Awditur, għandu jkun biex issir investigazzjoni dwar għalfejn dik is-sistema ma tiddaħħalx.  B’dik is-sistema żgur li dawn it-tip ta’ żbalji jitnaqqsu ħafna.

SUR CHARLES DEGUARA (Awditur Ġenerali):  Fil-fatt naqbel miegħek.  Li nista’ ngħidlek hu li de factum is-sistema ma tintużax, u mhux fid-Dipartiment tal-Kuntratti imma fl-ebda dipartiment.  Id-Dipartiment tal-kuntratti jqabbdu persuna tiċċekkja manwalment is-sigħat u meta jkun hemm diskrepanzi.  

ONOR. CLAUDIO GRECH:  Però kieku wieħed kellu jistabbilixxi l-ispiża ta’ sistema bħal din fis-Servizz Pubbliku kollu...  Għax dak li jiġri fid-Dipartiment tal-Kuntratti, jiġri fid-Dipartiment tal-VAT – li kienu hawnhekk fl-aħħar laqgħa – u jiġri f’dipartimenti oħra.  Kull sena li tagħmlu dan l-eżerċizzju, għaliex ma jkunx hemm follow up b’mod partikolari fil-Ministeru għall-Finanzi biex dawn is-sistemi jidħlu la qegħdin hemm?  Hawnhekk m’aħniex qegħdin nitkellmu fuq xi rocket science.  Naħseb nerġgħu niġu għar-rapport tas-sena d-dieħla u nerġgħu nsibu l-istess.  

SUR ORESTE CASSAR:  Fl-2010 aħna konna minn tal-bidu li daħħalna l-Attendance Verification System (AVS); peress li aħna dipartiment żgħir ġieli jsir esperiment fuqna, speċi jibdew bina.  Fejn jidħlu family friendly measures, tista’ tgħid li bħala dipartiment għandna kull tip ta’ family friendly measure; għandna teleworking, reduced hours,  u flexi-time – fil-fatt kważi l-impjegati kollha jistgħu jaħdmu flexi-time imbagħad jagħmlu tajjeb għalih ix-xahar ta’ wara.  Li qed insibu problema bis-software tas-sistema preżenti hi li hemm bżonn ħafna manual corrections minħabba li ma taħsibx għal ċerti ħinijiet li huma qosra u allura qisna għandna bżonn, jew upgrade tas-sistema, jew sistema ġdida kompletament.  Fil-fatt dalwaqt se nippubblikaw preliminary market consultation, li hija provision ġdida fid-direttiva tal-procurement li daħlet ftit taż-żmien ilu, biex naraw x’hawn fis-suq illum il-ġurnata, imbagħad għandna ftehim informali mal-Ministeru għall-Finanzi li jagħtina l-flus biex nibdlu s-sistema li għandna.  B’hekk inkunu almenu qegħdin, jekk mhux noqtlu, innaqqsu ħafna l-manual corrections għax sistemi moderni żgur li jaħsbu għal ħafna iktar flessibilità.  

THE CHAIR:   Il-punt tal-Onor. Grech hu li kull dipartiment qed jipprova jsolvi l-problema tiegħu waħdu meta din hija problema komuni ta’ kulħadd.  Fis-Servizz Pubbliku kollu hemm il-flexi-time, ir-reduced hours, u l-family friendly measures, jiġifieri m’hijiex problema tagħkom biss.  Suppost li intom, bħala Dipartiment tal-Kuntratti, tinnutaw ftit iktar it-talba għal dawn it-tip ta’ servizzi, għaliex probabbilment jiġu quddiemkom qabel ikunu jistgħu joħorġu proċess.  Jiġifieri forsi intom tistgħu tgħinu lill-Ministeru għall-Finanzi billi tgħidulhom liema huma l-problemi li qegħdin jaraw id-dipartimenti għax qegħdin jitolbukom toħroġu “dan” u “dan” it-tender.  Il-Gvern għandu jkollu sistema waħda, l-ewwel nett anke t-training isir b’iktar effiċjenza, mhux nispiċċaw bil-Gvern għandu 100 sistema differenti; min jagħmel l-ispread sheets, min iżommhom manwalment, min jixtri sistema ta’ “dak”, u min jixtri sistema tal-“ieħor”.  Dan kien il-punt li qajjem l-Onor. Grech l-aħħar darba, u dakinhar konna  tlabna wkoll lill-Ministeru għall-Finanzi, flimkien mal-Uffiċċju tal-Prim Ministru, biex jiċċekkjaw jekk is-sistema tal-HR kellhiex din il-functionality u fil-kas, why wasn’t it rolled out.  Ma nafx min jista’ jgħidilna. 

SUR ALEX MAGRO (Direttur Ġenerali, Uffiċċju tal-Prim Ministru):  Din il-materja hija relatata mal-People and Standards Division (PSD) u għalhekk nitlob lis-Sur Espedito Grech, li huwa direttur fl-istess diviżjoni, sabiex jispjega x’ġara u x’qed jiġri.

SUR ESPEDITO GRECH (Direttur, Research and Personnel Assistance, PSD):  Jien responsabbli mis-sistemi tal-human resourses u s-salarji tas-Servizz Pubbliku.  Bħalissa għandna s-sistema tal-payroll bażika tad-Dakar u qegħdin inwaħħlu magħha affarijiet bħal, per eżempju, l-performance appraisal, absences management system, u sistema oħra ta’ training u qualifications.  Bħalissa l-absences qegħdin jiġu keyed f’sistema ċentrali minn attendance sheet mhux through devices, imma qed naqbdu l-absences kollha, bħall-parental leave, maternity leave, vacation leave u sick leave, jiġifieri hemm sistema ċentrali li hija mwaħħla mal-payroll u kulmin qiegħed fil-payroll se nsibu ismu fis-sistema tal-absences.  Is-sistema tal-online leave se tinxtara wkoll, imma kellna nagħmlu priorities differenti għax kellna ndaħħlu malajr il-performance appraisal li ħaditilna ħafna mill-isforzi tagħna.  Issa se nagħmlu wkoll discipline module imma eventually se naslu għal fully integrated HR system għas-Servizz Pubbliku.  

Dwar l-AVS – li kienet imsemmija fil-collective agreement tal-2005-2010 – konna ħriġna tender fl-2010, flimkien mad-Dipartiment tal-Kuntratti, fejn kienu ntgħażlu żewġ bidders.  Dan kien framework agreement u kien sar ħafna xogħol preliminari, tgħallimna ħafna minnu, tgħallimna mill-kumplessità li għandna tax-xiftijiet differenti fis-Servizz Pubbliku.  Wara x-xogħol preliminari li sar, ma sar xejn iżjed, u eventwalment it-tender skada.  Bħalissa hemm dipartimenti li għandhom sistemi ad hoc tagħhom, kif għandhom id-Dipartiment tal-Kuntratti u d-Dipartiment tat-Teżor, imma mhumiex imwaħħlin mas-sistema ċentrali.  

THE CHAIR:  Allura għaliex ftit qabel għedtilna li hemm pjan li din tidħol imbagħad meta bdejt tirrakkonta l-proċess tat-tender għedtilna li skada u ma smajt xejn iktar?  Se ssir jew waqfet?

SUR ESPEDITO GRECH:  Meta tender jiskadi ma tantx ikun hemm x’tista’ tagħmel iżjed.   Fil-collective agreement li għadu kemm għalaq, jiġifieri dak tal-2010-2016, l-AVS ma kenitx imsemmija.  Jien naħseb li dik kienet indikazzjoni li dawwarna t-tmun lejn naħa oħra.  

THE CHAIR:  Il-kwestjoni tal-collective agreement kienet dwar il-manual time recording system, li kienet iddaħħlet fl-agreement preċedenti, imma kien hemm oġġezzjoni għaliha.  Imma din m’għandha x’taqsam xejn mal-module li qegħdin nitkellmu dwaru u dwar kif tirrekordja l-leave entitlement u l-affarijiet l-oħra; dik aktar kienet dwar issues ta’ palm readers.  L-issue hawnhekk hija, irrispettivament jekk għandekx il-palm reader jew le, li kull dipartiment qed jirrekordja l-vacation leave, is-sick leave u l-affarijiet kollha relatati mal-payroll f’sistema li mhijiex ċentrali.

SUR ESPEDITO GRECH:  Forsi ma nftehemtx tajjeb.  Is-sistema tad-Dakar fiha module tar-recording of absences, u għandna madwar 800 user li they key in fis-sistema ċentrali, imma ma tinkludix online application.  Jiġifieri wieħed ikun jista’ joħroġ calendar ta’ kull impjegat li fih ikun hemm kemm ħa vacation leave, sick leave, parental u bereavement leave.

ONOR. CLAUDIO GRECH:  Għaliex l-application tal-vacation leave għadha ma daħlitx?  Din hija pjuttost xi ħaġa straight forward.

SUR ESPEDITO GRECH:  Għax dawn naturalment come at a cost u l-priorities li tawna kienu li l-ewwel indaħħlu l-performance appraisal system.  Imma qegħdin isiru preliminary meetings u tkellimna wkoll u rajna s-sistema tad-Dakar taħdem.  Jiġifieri teżisti sistema li twaħħal l-individwu ma’ supervisor u ma’ supervisor ieħor, f’każ li wieħed minnhom ikun bil-leave,  però s’issa għadha ma nxtratx.
ONOR. CLAUDIO GRECH:  Kemm tiswa din is-sistema?

SUR ESPEDITO GRECH:  Bl-amment ma nafx.  

THE CHAIR:  Ħalli ndur ftit fuq is-suġġett tal-inventarju.  Il-konklużjoni tiegħi meta qrajt din il-parti tar-rapport kienet li l-inventarju jeżisti fuq il-karta, imma ma tantx kien xi inventarju to write home about.    X’inhi s-sitwazzjoni llum?

SUR ORESTE CASSAR:  Dak li sab ir-rapport huwa fil-fatt attwali, però s-sitwazzjoni mhijiex gravi daqskemm tidher on paper għax aħna dipartiment żgħir, jiġifieri jeżistu kontrolli. Veru li ċ-ċirkolari tal-1999 – li hija pjuttost twila, fil-fatt fiha madwar 20 paġna – ma kenitx qiegħda tiġi osservata mija fil-mija, però llum il-ġurnata sar titjib għalkemm ma nistax ngħid li l-eżerċizzju huwa lest, u se nispjega għaliex.  Ftit wara li tlesta l-audit kellna proġett importanti li skatta fl-aħħar tliet xhur tas-sena li għaddiet fejn sar refurbishment tad-dipartiment kollu; dorna s-soqfa u ħafna affarijiet oħra, u bdilna d-dwal kollha u għamilnihom LEDs.  Minħabba f’hekk kellna bżonn nirriallokaw mhux biss in-nies mill-uffiċċji imma anke l-għamara u l-affarijiet l-oħra li hemm fl-uffiċċji.  Biex ngħaġġlu ħalli nlestu malajr iddeċidejna li l-ewwel inlestu l-proġett.  Fil-fatt issa tlesta u bħalissa għaddejjin bil-proċess biex naġġornaw l-inventarju in accordance with the 1999 circular to the full  u diġà għandna numru ta’ kmamar lesti.  Kull kamra issa għandha numru għaliha u qegħdin nagħmlu updating tal-kumplament tal-kmamar skond iċ-ċirkolari, fis-sens li kull item qed jiġi anness fuqu sticker bin-numru u l-affarijiet kollha kif suppost.  Jiġifieri llum il-ġurnata, bis-saħħa anke tan-National Audit  Office (NAO), qegħdin iktar hands on u iktar konxji minn dan l-eżerċizzju.  Anke l-persuna li għandna tieħu ħsieb l-inventarju taf eżatt kif trid tagħmel in-numbering u li kull oġġett irid ikollu numru għalih.  

Kien hemm ukoll kumment dwar xi valur li joħroġ miċ-ċirkolari, u ċioè dwar items li huma taħt il-Lm50.  Irrid ngħid li dawk se nirranġawhom ukoll, però l-ewwel nixtiequ nlestu dan il-proċess.
THE CHAIR:  Kemm domtu biex għamiltu refurbishing tal-uffiċċju?

SUR ORESTE CASSAR:  Bejn wieħed u ieħor tliet xhur.

THE CHAIR:  U kemm se ddumu biex tlestu l-inventarju?

SUR ORESTE CASSAR:  Aħna qegħdin nimmiraw li jkun lest sal-aħħar ta’ Ġunju.

THE CHAIR:  Ma taħsibx li kien jeħodlok inqas ħin tirranġa l-uffiċċju milli tagħmel l-inventarju? Għax donnu li l-inventarju qed jieħu iktar żmien.

SUR ORESTE CASSAR:  Għandek punt għax l-inventarju...

THE CHAIR:  Sur Direttur Ġenerali, mhux inti talloka min jagħmlu?!  

SUR ANTHONY CACHIA:  Jien naħseb li biex tagħżaq l-għalqa u tiġi tajba, irid ikollok magħżqa tajba.  

THE CHAIR:  Jiġifieri għandna problema.

SUR ANTHONY CACHIA:  Naħseb li mhux id-dipartiment tagħna biss imma s-Servizz Pubbliku kollu għandu problema ta’ human resources.  Li nista’ ngħidlek jien huwa li għandi complement ta’ 60 impjegat u kulma għandi huwa biss 36.  M’iniex qed ngħid li x-xogħol ma jsirx, imma kieku kellna mpjegata full time taħdem fuq l-inventarju milli waħda bir-reduced hours, kieku diġà lest.  Jiġifieri trid tieħu kollox into perspective.

SUR NOEL CAMILLERI (Deputat Awditur Ġenerali):  Xtaqt nagħmel punt żgħir.  Ħafna drabi l-inventarju kulħadd iħares lejh bħala xi ħaġa żejda, li ssir jekk ma jkun fadal xejn x’tagħmel.  Hawnhekk qegħdin nitkellmu fuq assi tal-Gvern u l-protezzjoni tagħhom, fis-sens ta’ kontroll.  Veru li d-Dipartiment tal-Kuntratti m’għandux xi assi kbar, imma ħafna drabi, dan ix-shortcoming insibuh f’ħafna dipartimenti oħra tal-Gvern.  Meta  ma jkunx hemm inventarju nkunu qed ngħidu li ma nafux x’inhuma l-assi tal-Gvern u lanqas inkunu nafu eventwalment kemm jiswew.  Fir-rapport hawn osservazzjoni dwar in-nuqqas li sibna tal-asset identification number u l-asset classification.  L-asset classification tintalab għax eventually, jekk irridu nagħmlu depreciation fuq ċerti kategoriji ta’ assi, ikun hemm bżonn ta’  classification suret in-nies.  Ħafna drabi, sfortunatament, dan l-aspett tal-inventarju jiġi omitted completely, imma meta tgħodd l-assi kollha fl-inventarji kollha tal-Gvern, nassigurakom – issa qed nilbes il-kappell ta’ meta kont it-Teżor – li l-valur jiġi kbir ħafna.   Ċerti dipartimenti bħall-Edukazzjoni u s-Saħħa għandhom equipment li jammonta għal miljuni kbar ta’ ewro.  Jiġifieri hija sfortuna li ħafna drabi l-inventarju jingħata l-ġenb u tkun l-aħħar ħaġa li ssir.  Nerġa’ ngħid li m’iniex qed nirriferi għal dan il-każ partikolari, imma qed nitkellem fuq across the board. 

SUR ANTHONY CACHIA:  Qed nieħu nota u nwiegħed li nagħti iktar importanza fejn jidħol l-inventarju.

THE CHAIR:  Napprezzaw.  Jien nifhem li kulħadd għandu l-pressjonijiet tiegħu, però naħseb huwa perikoluż ħafna jekk nibdew nagħżlu aħna x’inhu importanti għalina.  Jekk is-Servizz Pubbliku jibda jiddeċiedi x’inhu importanti bid-diskrezzjoni, naħseb li nkunu qed immorru f’sitwazzjoni perikoluża ħafna.  Nifhem ukoll l-argument tagħkom li intom m’intomx uffiċċju kbir, però jekk jisparixxi kompjuter jew printer, xorta jkun sparixxa; hemmx uffiċċju ta’ 500 ruħ jew ta’ 60, xorta jkun sparixxa.

SUR ORESTE CASSAR:  Li rrid ngħid jiena hu li għalkemm forsi l-impressjoni hi li ma kienx hemm inventarju, fil-fatt aħna għandna database komplut u kollox kien accounted for.  In-nuqqas kien it-traceability, bħal pereżempju, li l-identification number, li jrid ikun uniku, kien hemm istanzi fejn kien ripetut, però mhux li l-item ma kienx imniżżel fid-database.  Fil-fatt aħna, kull sena nibagħtu nirrappurtaw lit-Teżor.  Jiġifieri ma rridx li tingħata l-impressjoni li assolutament m’hemm l-ebda idea ta’ inventarju, però apprezzajna li permezz ta’ dan l-eżerċizzju, jekk Alla jrid, fi żmien qasir issa li ħlisna mit-trab kollu li qlajna bir-refurbishment, se jkun up-to-date.

THE CHAIR:  Issa ħa nerġa’ mmur fuq personal emoluments u se nsemmi xi ħaġa li qed naraha tiġri ħafna iktar minn fi snin oħra; ma niftakarx li fir-rapporti preċedenti kien ikollna daqshekk inċidenza ta’ din il-ħaġa tiġri.  Qed nirriferi għal meta l-Awditur Ġenerali jissolleva nuqqas, u minflok naraw x’ġara, naraw kif nagħmlu u nipproduċu d-dokumenti wara.  Pereżempju, f’paġna 208 qed jissemma każ ta’ impjegat li għal xi raġuni l-vacation leave record tiegħu ma kenitx kompluta kif suppost, imma meta l-NAO issollevaw il-punt, ir-record tfaċċat korretta kif suppost.  Każ simili jiġi rrapportat f’paġna 209 fejn kien qed isir xi test ieħor fuq individwu ieħor u jingħad li:

“Following enquiry, NAO was immediately provided with an amended VL record card, showing 96 hours being carried forward to 2016. Following that, NAO brought to the Department’s attention the officer’s request and approval to carry forward the unutilised balance of 8.75 hours VL from 2015 to 2016”.

Għakemm dawn jistgħu jidhru affarijiet trivjali, għalija hija xi ħaġa serja ħafna li meta l-Awditur jissolleva nuqqas,  id-dipartimenti jsolvu tali nuqqas billi jimlew formola; il-formola kellha tiġi mimlija fiż-żmien li kellha tiġi mimlija.  Li għax l-Awditur sabli nuqqas,  nimlilu formola, bir-rispett kollu, insibha xi ħaġa serja ħafna għax ifisser li qegħdin narmu l-prinċipju ta’ x’instab u nippruvaw ngħattu billi nagħtu lill-Awditur karta ffirmata u ngħidulu biex jaċċettaha.  L-ewwel nett min jiffirma qed jerfa’ r-responsabilità li qed jiffirma xi ħaġa li ma ċċertifikax hu, u t-tieni, li uffiċjal tal-Gvern jagħmel xi ħaġa bħal din hija serja ħafna u tirrendi l-eżerċizzju kollu inutli għax l-Awditur huwa fid-dover tiegħu li juri li kien hemm nuqqas.  Allura x’ġara f’dawn il-każijiet? Kien hemm żewġ karti fil-file, waħda mhijiex iffirmata u waħda ffirmata?

SUR ORESTE CASSAR:  Nixtieq nikkummenta fuq dan il-punt għax fil-fatt qam mal-awdituri wkoll.  Irrid ngħid li kull ħaġa li ssemmiet waqt l-audit ħadt azzjoni mal-ewwel fuqha, jiġifieri assolutament mhux il-każ li ppruvajna ngħattu xi ħaġa.  Jien ma rridx naħbi xi ħaġa li hija ħażina, u jekk tkun inġibdet l-attenzjoni lanqas ma jien se noqgħod nistenna l-management letter jew li joħroġ ir-rapport tal-awditur, imma nieħu azzjoni mal-ewwel.  Fil-fatt kien hemm ħafna każi fejn qbadna u ħadna azzjoni immedjatament.  Fil-każ li ssemma, tas-96 siegħa, kien sar nuqqas pjuttost mhux mid-dipartiment tagħna imma minħabba s-sistema tad-Dakar fejn qisna konna mislead għax kien hemm inputting ħażin.  Having said that, irrid ngħid li kien hemm nuqqasijiet, jiġifieri mhux kollox kien f’postu.  Fil-każ tal-vacation leave records għadhom kif ġew l-internal audit u sabu li dawn ġew irranġati.  U ġew irranġati mhux b’miraklu imma għax minn dak iż-żmien ‘il hawn luckily daħlet lura persuna li kellha career break ta’ ħames snin u poġġejtha fis-section tal-human resources ħalli nsaħħuha.  Nerġa’ ngħid li assolutament ninnega li kellna xi każ fejn irranġajna l-affarijiet wara biex imbagħad ngħidu li kienet hemm.  

SINJ. VANESSA TONNA (Assistent Awditur Ġenerali):  Nikkonferma li s-Sur Cassar huwa persuna li jieħu action mill-ewwel, però aħna bħala concern tibqa’ għax la tkun innotata fis-sample jaf tfisser nuqqas ta’ kontroll in ġenerali allavolja tkun irranġajt dik il-particular instance fejn inkunu rrimarkajna.

SUR CHARLES DEGUARA:  Mr Chairman, jien ili disa’ snin f’dan l-Uffiċċju u nista’ ngħid li teżisti tendenza qawwija – u qed nitkellem in ġenerali – fejn dipartiment ikun jaħdem tajjeb fil-core business tiegħu – f’dan il-każ huwa l-procurement – imma mbagħad l-aspett tal-amministrazzjoni nħoss li ma nagħtuhx l-importanza li jixraqlu.  Lin-nies tagħna kemm-il darba jgħidulhom li qegħdin ifettqu fuq “biċċa” inventarju jew fuq xi ħaġa jew oħra.  Nerġa’ ngħid li m’iniex qed nirriferi għal dan l-audit partikolari.  Tajjeb ngħidu li l-governanza hija bbażata fuq l-amministrazzjoni ta’ kull dipartiment u jekk m’hemmx amministrazzjoni b’saħħitha...  Issa jien nifhem, għax kont f’ministeru, li n-nuqqas ta’ nies hija issue, imma l-verità hi li l-amministrazzjoni ma nagħtuhiex importanza.  Żgur li  fil-privat tingħata ħafna u ħafna iktar importanza għax is-serjetà hekk titlob.  Ma jistax ikun – biex nieħu eżempju wieħed – li tnejn min-nies imorru fuq safra tal-Gvern, joqogħdu jumejn iktar, u ma jitniżżlux bħala vacation leave.  Aħna ma ngħidux dawn l-affarijiet biex nippuntaw subgħajna, imma biex nitgħallmu flimkien.  Jien nemmen li l-aspett ta’ governanza għandna nagħtuh iżjed importanza u iżjed prijorità, across government.  

SINJ. VANESSA TONNA:  Li jinkwetana hu li meta nitolbu għal personal files u ma nsibux ċerti dokumenti ta’ requests and approval, meta wara nkellmu lill-management jgħidulna li jkunu nsew jagħmluha fil-file.  Instances bħal dawn jinkwetawna.

THE CHAIR: L-Onor. Farrugia.

ONOR. JOSEPH FARRUGIA: Jien naqbel ħafna ma’ dak li qal l-Awditur Ġenerali dwar in-nuqqas ta’ serjetà fl-amministrazzjoni; qed nitkellem b’mod ġenerali u m’iniex qed  nirriferi għad-dipartiment li għandna quddiemna llum.  Jien ġej mis-settur tan-negozju u nista’ ngħid li f’dan is-settur, ċerti affarijiet ma jiġux permessi għax inkella n-negozju jfalli.  Milli jidher, għax tkun taħdem “mal-gvern” tiġi ftit I don’t care; min jagħti kas ħafna, min ma jagħti kas xejn, u min jagħti kas ftit.  Irridu nifhmu li meta jsiru dawn l-affarijiet, il-pajjiż imur lura u jkunu qegħdin jinħlew it-taxxi tal-poplu.  Huwa importanti li jkun hemm serjetà fit-tmexxija minn fuq, li jaraw li kull dipartiment qed jiffunzjona u jaħdem bħall-privat, u b’hekk l-affarijiet jimxu aktar ‘il quddiem, ix-xogħol isir aktar b’effiċjenza u tinqata’ ħafna mill-burokrazija li l-poplu dejjem jilmenta dwarha għax imur “f’dak” id-dipartiment jeħel, u jekk imur fid-dipartiment “l-ieħor” jibagħtuh in-naħa l-oħra.  Jien kont naħdem fis-Servizz Pubbliku meta ma kienx hemm kompjuters u kollox kien isir manwalment.  Illum, bit-teknoloġija li teżisti, tagħfas buttuna ssib ruħek l-Afrika!  Ta’ min wieħed jiġbed l-attenzjoni tad-dipartimenti kollha tal-Gvern biex l-effiċjenza timxi ‘l quddiem, u mhux “dak” bil-leave u “dak” bis-sick leave u “l-ieħor” ma ġiex.  Dan x’taħwid hu?  Allaħares jagħmluli hekk in-nies li jkolli miegħi jien għax inkeċċihom wieħed wara l-ieħor.  Imma meta jkunu fis-Servizz Pubbliku ma tistax tkeċċihom, kulma tista’ tagħmel hu li tieħu disciplinary action, u xorta ma taħdimx.  Kieku jien naqbad u naqtagħlhom sagħtejn jew tlieta għax dawn in-nies b’hekk jitgħallmu.  Jien naf nies li suppost ikunu qegħdin l-uffiċċju imma minflok ikunu għand Cordina jieħdu kafè, għax l-uffiċċju ħadd ma jgħidilhom xejn.  

THE CHAIR:  Id-dixxiplina b’mod in ġenerali hija importanti.  

SUR CLAUDE CUSCHIERI:  Irrid ngħid li aħna, bħala Ministeru għall-Finanzi, nagħtu importanza lir-rapport tal-Awditur Ġenerali u nesiġu li r-rakkmandazzjonijiet li jagħmel jiġu implimentati.  Nirringrazzjakom.

THE CHAIR:  Ma jidhirx li hawn aktar domandi għalhekk nirringrazzjakom.  Nittama li ħadtu  nota tal-issues li qajjimna u li dawn qed jiġu indirizzati.  Il-Kumitat huwa aġġornat.  

Fis-7:32 p.m. il-Kumitat aġġorna.

